
Hanumatprasada Stotram

ಹನುಮತ್ಪ್ರಸಾದಸ್ತೋತ್ರಂ

ವಿಲಾಸೋ ವೈದೇಹೀಹೃದಯಕಮಲೋನ್ಮೀಲನಕಲಾ-
ವಿದಗ್ಧೋ ವಾಚಾಂ ಯಃ ಸಮಭವದಶೋಕಾವನಿತಲೇ .

ಪ್ರಮಾದ್ಯಲ್ಲಂಕೇಶಸ್ಮಯವಿದಲನೋದ್ದಾಮಮಹಿಮಾ
ಸ ದದ್ಯಾದಸ್ಮಾಕಂ ಸುರಭಿರಿಹ ವಾಚಾಂ ಮಧುರತಾಂ .. 1..

ತ್ವಿಷಾಮೀಶಂ ದೇವಂ ವಿಯತಿ ಸಮುದಂಚತ್ಸ್ವಕಿರಣಂ
ಸುರದ್ರೋರ್ಮನ್ವಾನಃ ಫಲಮಿತಿ ಪರೀಪಾಕಮಧುರಂ .

ಗ್ರಹೀತುಂ ತಂ ಮಾತುರ್ಬಹಿರವತರನ್ನೇವ ಜಠರಾತ್
ಸಮುದ್ಯುಕ್ತೋಯೋಽಭೂತ್ ಸ ವಿತರತು ಘಾಟೀಂ ಮಮ ಗಿರಾಂ .. 2..

ತುರಾಸಾಹಿ ಸ್ತೋಕಂ ರಚಿತವತಿಯಸ್ಮಿನ್ನವಿನಯಂ
ವಿತನ್ವಂತಂ ಸ್ತಬ್ಧಂ ಬಧಿರಮವಶಂ ಲೋಕಮಖಿಲಂ .

ಸಮಾಧಾತುಂ ಕೢಪ್ತಂ ಕತಿ ಕತಿ ಸಮೀರಂ ಸ್ತುತಿಗಿರಃ
ಸಮಂತಾದ್ವೈಧಾತ್ರ್ಯೋ ದಿವಿ ಸಮುದಿತಾ ನಃ ಸ ಶರಣಂ .. 3..

ತಪಸ್ತಪ್ತ್ವಾ ತೀವ್ರಂ ಜಗತಿ ಶರದಾಂ ಯಚ್ಛತಮಹೋ
ಸುರಾಣಾಂ ಸರ್ವೇಷಾಂ ಸಮಭಿಲಷಿತಂ ಚಾಪ್ಯಸುಲಭಂ .

ತದಸ್ಮಿನ್ ಬ್ರಹ್ಮಾಸ್ತ್ರಂ ಸಮಜನಿಯಯಾ ಕುಂಠಿತಬಲಂ
ನಮಸ್ತಸ್ಯೈ ಶಕ್ತ್ಯೈ ಪ್ರಣತಜನಗತ್ಯೈ ಭವತು ಮೇ .. 4..

ಪುರಸ್ತಾದುಲ್ಲೋಲೋಚ್ಚಲದಲಘುವೀಚೀತರಲಿತಂ
ಪಯೋಧಿಂ ಸಂವೀಕ್ಷ್ಯ ದ್ರುತಗಲಿತಧೈರ್ಯೇ ಕಪಿಕುಲೇ .

ಜಜೃಂಭೇ ಗಂಭೀರಾ ತನುರಧಿಮಹೇಂದ್ರಕ್ಷಿತಿಧರಂ
ಯದೀಯಾ ದಿವ್ಯಾ ಸಾ ಭವತು ಮಮ ಭವ್ಯಾಯಮಹತೇ .. 5..

ಮಹಾವೇಗೇ ತಸ್ಮಿನ್ ತರತಿ ಜಲಧಿಂ ಸಾಹ್ಯವಿಧಯೇ
ಸಮಾಯಾತಾಃ ಕೇಚಿನ್ನ ಪರಿಗಣಿತಾಃ ಕಾರ್ಯವಶತಃ .
ವಿನಶ್ಯದ್ವಿಶ್ವಾಸೇ ಮರಣಶರಣೇ ದುರ್ಗತಜನೇ
ಸುಖಂ ವಾ ದುಃಖಂ ವಾ ಕಿಮು ಕಲಯತೇ ಕಾರ್ಯಪರತಾ .. 6..

ಗಭೀರಪ್ರೋನ್ಮೀಲನ್ನತವಲಿತನಾಭೀವಿಲಸಿತಂ
ಮದೋದ್ಯಲ್ಲೋಲಂಬದ್ಯುತಿರುಚಿರರೋಮಾವಲಿಯುತಂ .

ಹನುಮತ್ಪ್ರಸಾದಸ್ತೋತ್ರಂ

ಸಮುನ್ಮೀಲತ್ಸಾಂದ್ರತ್ರಿವಲಿಜಿತಗಂಗಾಂಬುಲಲಿತಂ
ನತಾಂಗೀವೃಂದಂ ಕೋ ಭವತಿ ವಿಮುಖೋ ವೀಕ್ಷ್ಯ ಯದೃತೇ .. 7..

ಸ್ಫುಟನ್ಮಲ್ಲೀಮಾಲಾಕಲಿತಕಬರೀಭಾರರುಚಿರಾಃ
ಸಮಂಚದ್ವಕ್ಷೋಜದ್ವಯವಿಹತಕೋಕೀಮದಭರಾಃ .
ಸಮೃಧ್ಯತ್ತಾರುಣ್ಯಾ ನಿಶಿ ವಿವಸನಾ ವೀಕ್ಷ್ಯ ಯುವತೀ-
ರ್ವಿನಾ ತಂ ಧೀರಾಗ್ರ್ಯಂ ಜಗತಿ ಗಣಯೇತ್ ತುಚ್ಛಮಿಹ ಕಃ .. 8..
ತ್ರಿಲೋಕೀಕಲ್ಯಾಣೀ ತ್ರಿಷವಣಪರಾಣಾಮಭಿಮತಾ
ತ್ರಯೀವೇದ್ಯಾ ಸ್ತುತ್ಯಾ ತ್ರಿದಶಪತಿಸಂತ್ರಾಣನಿಪುಣಾ .

ದಿದೀಪೇ ಶಾಖೇವ ಕ್ಷಿತಿನಿಪತಿತಾ ಪ್ರೋನ್ನತತರೋ-
ರಶೋಕೋದ್ಯಾನೇ ಯನ್ನಯನಸುಭಗಾ ದೀಪ್ತಿಕಲಿಕಾ .. 9..

ದಯಾಸಾರದ್ರೋಣೀ ದರದಲಿತಪಂಕೇರುಹರುಚಿಃ
ಶರಜ್ಜ್ಯೋತ್ಸ್ನಾಧಾರಾ ಶಮಧನಜನಾನಂದಜನನೀ .

ಅಶೋಕೋದ್ಯಾನೇಽರ್ಚಿಃಕಲಿತಕರುಣೀ ಕಾಪಿ ರುರುಚೇ
ಯದಗ್ರೇ ಕಲ್ಯಾಣೀ ಕಲಯತು ಸ ನಃ ಕಾಮಿತಮಿಹ .. 10..

ವಿಲುಪ್ತೇ ವಿಶ್ವಾಸೇ ವಿಗತವತಿ ಧೈರ್ಯೇ ದ್ರುಮತಲೇ
ನಿರೂಪಾಭಿರ್ಹಂಹೋ ವಿನಯರಹಿತಾಭಿಃ ಪರಿವೃತೌ .

ನಿದೇಶೇಯೋ ಭಾವಃ ಸಮಜನಿ ರಹೋ ಭೂಷಣವರೇ
ಚಿರಾದ್ ದೃಷ್ಟೇ ದೇವ್ಯಾ ತಮನುಗದಿತುಂ ಕೋ ನು ಚತುರಃ .. 11..
ಪಟೀಯಾನ್ ಪಾಥೋಧೇಃ ಸಲಿಲಮಖಿಲಂ ಶೋಷಕಲಿಲಂ
ವಿಧಾತುಂ ಲಂಕಾಂ ವಾ ಭಸಿತಕಲುಷಾಂ ಮಾರುತಸಖಃ .
ಯದೀಯಂ ವಾಲಾಗ್ರಂ ಸ್ವಯಮಧಿಗತೋ ನಾದಹದಹೋ
ಸ ಮೇ ದೇವೋ ಹಾರ್ದಂ ವ್ಯಪನಯತು ಗಾಢಾಂಧತಮಸಂ .. 12..

ಸಮುತ್ಸಾಹಂ ಬ್ರೂಮಃ ಕಥಮಿವ ಕಪೀನಾಂ ಯದುದಿತೇ
ಸಮುತ್ಕಂಠಾ ಸರ್ವಂಕಷಪಟುನಿ ಗಂಭೀರವಚಸಿ .

ಅಹೋ ದೃಷ್ಟಾ ಸೀತೇತ್ಯಮೃತರಸನಿಷ್ಯಂದಮಧುರೇ
ನಿಷೋದದ್ಬಾಲಾನಾಮಿವ ಸ ಜಯತಾನ್ಮಾತೃವಚನೇ .. 13..

ಯದಾನೀತೇ ಸಾಂದ್ರಸ್ಫುರದನುಪಮಾನಂದಲಹರೀ
ಯಥಾ ಧೇನೋರ್ವತ್ಸೇಽಸ್ರವದಿವ ಜಗನ್ಮೂರ್ತಿಹೃದಯೇ .

ಸ ದೇವೀಮೂರ್ಧಾಲಂಕರಣಮಹಿತೇ ದೃಷ್ಟಿವಿಷಯೇ
ಮಣೌ ಸ್ಯಾನ್ಮೇ ಭೂತ್ಯೈ ಪ್ರಣತಜನಚಿಂತಾಮಣಿವರೇ .. 14..

ಜಯತು ಜಯತು ರಮ್ಯಂ ಬ್ರಹ್ಮಚರ್ಯಸ್ಯ ಭಾಗ್ಯಂ
ಜಯತು ಜಯತು ದೇವ್ಯಾ ಅಂಜನಾಯಾಶ್ಚ ಭಾಗ್ಯಂ .

ಜಯತು ಚ ರಘುವೀರೇ ಭಕ್ತಿಮದ್ಭಾಗಧೇಯಂ
ಜಯತು ವಿಶರಣಾನಾಂ ಪಕ್ತ್ರಿಮಂ ಭಾಗಧೇಯಂ .. 15..

ಭೈರೋಜೀರಂಗನಾಥೇನ ಕೃತಂ ಸ್ತೋತ್ರಂ ಹನೂಮತಃ .
ಭೂಯಾದ್ ಭೂತ್ಯೈ ರಸವಿದಾಂ ಭಕ್ತಿಭಾಜಾಂ ಹನೂಮತಿ .. 16..

ಇತಿ (ಭೈರೋಜೀ) ರಂಗನಾಥಕೃತಂ ಶ್ರೀಹನುಮತ್ಪ್ರಸಾದಸ್ತೋತ್ರಂ ಸಂಪೂರ್ಣಂ .

